В О В Е Д

I
ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Законот за постапување со бесправно изградени објекти („Службен весник на Република Македонија“ бр.23/11, 54/11, 155/12, 53/13, 72/13, 44/14 и 115/14), со членот 8 е предвидена содржината на барањето за утврдување на правен статус на бесправно изградени објекти кои се линиски инфраструктурни објект и изградени/поставени електронски комуникациски мрежи и средства и доказите кои треба да се достават а се потребни за утврдување на правен статус. Од причина што со постоечкиите одредби не се прави јасно разграничување на бесправно изградените објекти кои се линиски електронски комуникациски мрежи и средства, односно не се дефинира јасно постапката која што ќе се спроведува за овој вид на бесправно изградени објекти, се појави потреба од допрецизирање односно дополнување на законот со нова одредба за потребните докази за подземните линиски електронски комуникациски мрежи и средства.
Со член 18 е регулирано дека во зависност од тоа каде се наоѓа бесправниот објект, надлежниот орган на чие што подрачје е изграден тој објект е потребно по доставено барање од надлежниот орган кој постапува по барањата за утврдување на правен статус да даде согласност за утврдување на правен статус на бесправен објект, и доколку надлежните органи не постапат во рок од 30 дена од денот на приемот на истото, во спротивно ќе се смета дека немаат забелешки и ако поради нивното непостапување во иднина ќе настанат штети, обврската за надоместок на штета ќе биде на товар на органот, односно субјектот чие непостапување ја предизвикало штетата. 

Од причина што има повеќе бесправни објекти изградени во заштитниот појас на државните и локалните патишта и железничката инфраструктура, за кои  надлежните органи за управување со истите не даваат согласност да се утврди правен статус на тие објекти, доколку во тој заштитен појас не се планира проширување односно доградување на државните и локалните патишта и железничката инфраструктура, се појави потреба да се предложи ова дополнување.
Во таа смисла со ново предложените дополнувања на Законот за постапување со бесправно изградени објекти се врши дополнување на одредбите од законот кои го регулираат прашањето за прибавување на согласност за утврдување на правен статус на бесправен објект со кој ќе се овозможи, во заштитен појас на железничката инфраструктура и државните и локалните патишта да може да се утврди правен статус на бесправно изграден објект, по претходна согласност дадена од страна на органот надлежен за управување со патната и железничката инфраструктура во случаите кога не се планира проширување односно доградување на железничката инфраструктура и државните и локалните патишта.
II
ЦЕЛИ, НАЧЕЛА И ОСНОВНИ РЕШЕНИЈА 
Целта на дополнувањето на законот е да се утврди законско решение со кое ќе се направи јасно разграничување на бесправно изградените објекти кои се линиски електронски комуникациски мрежи и средства, односно да се прецизираат потребните докази во спроведувањето на постапката за утврдување на правен статус на објекти кои се подземни линиски електронски комуникациски мрежи и средства, како и да се утврди правен статус на бесправно изградени објекти кои се изградени на подрачјето на заштитен појас подолго време и истите не претставуваат никаква пречка со своето постоење.

Предлог законот се темели на истите начела како и Законот за постапување со бесправно изградени објекти.

 
III ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одедбите од предлогот на Законот не имплицираат финансиски последици врз Буџетот на Република Македонија и другите јавни финансиски средства.

IV ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

 За спроведувањето на Законот не е потребно обезбедување на посебни финансиски средства, ниту предложените измени од Законот повлекуваат материјални обврски за одделни субјекти.

ПРЕДЛОГ НА ЗАКОН ЗА  ДОПОЛНУВАЊЕ НА ЗАКОНОТ ЗА ПОСТАПУВАЊЕ СО БЕСПРАВНО ИЗГРАДЕНИ ОБЈЕКТИ
Член 1

Во Законот за постапување со бесправно изградени објекти („Службен весник на Република Македонија“ број 23/11, 54/11, 155/12, 53/13, 72/13, 44/14 и 115/14), во членот 8 по ставот (6) се додава нов став (7) кој гласи:

„(7) Во случаите кога предмет на утврдување на правен статус се бесправни објекти кои претставуваат подземни линиски електронски комуникациски мрежи и средства, се доставува: 
· извод од Централниот регистар на Република Македонија, 
· доказ за извршени градежни работи или потврда од барателот или изјава заверена на нотар дадена под кривична и материјална одговорност од барателот дека бесправниот објект е изграден пред влегувањето во сила на овој закон,
· геодетски елаборат за утврдување на фактичката состојба на бесправен подземен линиски инфраструктурен објект без имотен лист и без решени имотно правни односи за земјиштето под кое е изграден објектот, 
· изјава заверена на нотар дадена под кривична и материјална одговорност со која барателот ќе потврди дека објектот е функционална целина и може да се употребува.“
Ставот (7) станува став (8).

Член 2
Во членот 18 по став (7) се додава нов став (8) кој гласи:

„(8) Доколку во заштитен појас на железничката инфраструктура и државните и локалните патишта не се планира проширување односно доградување на железничката инфраструктура и државните и локалните патишта, може да се утврди правен статус на бесправно изграден објект во заштитен појас, по претходна согласност дадена од страна на органот надлежен за управување со патната и железничката инфраструктура.“


Во ставот (8) кој станува став (9) зборовите „ставовите (1), (2), (3), (4), (5), (6) и (7) се заменуваат со зборовите „ставовите (1), (2), (3), (4), (5), (6), (7) и (8)“.
Член 3
Започнатите постапки за утврдување на правен статус на бесправно изградени објекти ќе продолжат да се спроведуваат согласно одредбите на овој закон.

Член 4

За поднесените барања за утврдување на правен статус на бесправно изградени објекти кои се наоѓаат во заштитен појас на железничката инфраструктура и државните и локалните патишта за кои е донесено решение за одбивање на барањето за утврдување на правен статус на бесправен објект, постапката може да се повтори по барање за обновување на постапка поднесено во рок од три месеци од денот на стапување во сила на овој закон, од страна на барателот.
Член 5
Се овластува Законодавно - правната комисија на Собранието на Република Македонија да утврди пречистен текст на Законот за постапување со бесправно изградени објекти.
Член 6
         
Овој закон влегува во сила осмиот ден од денот на објавувањето во „Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ

I ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГ-ЗАКОНОТ
Со предложените одредби се прави јасно разграничување на бесправно изградените објекти кои се линиски електронски комуникациски мрежи и средства, односно се врши прецизирање на доказите потребни во спроведување на постапката за утврдување на правен статус на објекти кои се подземни линиски електронски комуникациски мрежи и средства.
Исто така, со овој предлог се врши дополнување и на одредбите од законот кои го регулираат прашањето за прибавување на согласност за утврдување на правен статус на бесправен објект кој се наоѓа во заштитен појас, а за истиот, надлежните органи за управување со патната и железничката инфраструктура да можат да дадат согласност доколку железничката инфраструктура, државните и локалните патишта во заштитниот појас не се планира да се прошируваат односно доградуваат односно изградените објекти не предизвикуваат пречки со своето постоење.  
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

      
Предложените одредби со Предлогот на законот се поврзани со постојните решенија од Законот.

III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените одредби ќе се овозможи правилно да се спроведе  постапката за утврдување на правен статус на подземни линиски електронски комуникациски мрежи и средства, како и ќе им се овозможи на надлежните органи кои постапуваат по поднесените барања за утврдување на правен статус за истите да утврди правен статус, а се наоѓаат во заштитниот појас на железничката инфраструктура, државните и локалните патишта, кои се изградени пред долги години и не предизвикуваат никаква пречка со нивното постоење по претходно дадена согласност од надлежните органи за управување со патната и железничката инфраструктура во случај кога не се планира проширување односно доградување на патната и железничката инфраструктура.
ТЕКСТ НА ОДРЕДБИТЕ ОД ЗАКОНОТ ЗА ПОСТАПУВАЊЕ СО БЕСПРАВНО ИЗГРАДЕНИ ОБЈКЕТИ КОИ СЕ ДОПОЛНУВААТ
4. Содржина на барањето за утврдување на правен статус на бесправно изградени/поставени електронски комуникациски мрежи и средства

Член 8

(1) Барање за утврдување на правен статус на бесправно изградени/поставени електронски комуникациски мрежи и средства може да поднесе само правно лице регистрирано во Централниот регистар на Република Македонија со приоритетна дејност - телекомуникациски услуги.

(2) За утврдување на правен статус на електронски комуникациски мрежи и средства кои се бесправно изградени на земјиште, барателот е должен со барањето за утврдување на правен статус да достави: 
- извод од Централниот регистар на Република Македонија, 
- изјава заверена кај нотар дадена под кривична и материјална одговорност со која барателот ќе потврди дека бесправниот објект е изграден пред влегувањето во сила на овој закон и 
- геодетски елаборат за утврдување на фактичка состојба на бесправен објект со имотен лист за земјиштето на кое е изграден бесправниот објект.

(3) Доколку бесправно изградените електронски комуникациски мрежи и средства се изградени на земјиште кое не е сопственост на барателот или на Република Македонија, односно земјиштето е сопственост на друго физичко или правно лице, односно истите се изградени на земјиште кое е сосопственост на барателот и друго физичко или правно лице, барателот покрај доказите од ставот (2) на овој член е должен да достави и договор за долготраен закуп на земјиштето склучен со сопственикот, односно сосопственикот на земјиштето или изјава заверена на нотар со која сопственикот, односно сосопственикот на земјиштето изјавува дека е согласен да се утврди правен статус на бесправно изградените електронски комуникациски мрежи и средства.

(4) Доколку бесправно изградените електронски комуникациски мрежи и средства се изградени на земјиште сопственост на Република Македонија на кое право на користење има друго физичко или правно лице, барателот е должен покрај доказите од ставот (2) на овој член да достави и изјава заверена на нотар, дадена под кривична и материјална одговорност, со која ќе потврди дека предметното земјиште го користи повеќе од три години.

(5) За утврдување на правен статус на електронски комуникациски мрежи и средства кои се бесправно поставени на објекти, барателот е должен со барањето за утврдување на правен статус да достави: 
- извод од Централниот регистар на Република Македонија, 
- изјава заверена кај нотар дадена под кривична и материјална одговорност со која барателот ќе потврди дека бесправниот објект е изграден пред влегувањето во сила на овој закон, 
- геодетски елаборат за утврдување на фактичката состојба на бесправниот објект со имотен лист со запишано право на земјиштето под објектот на кој се поставени електронските комуникациски мрежи и средства, 
- согласност од 51% од станарите или договор за поставување на електронски комуникациски мрежи и средства склучен со заедницата на сопственици на станови, ако електронските комуникациски мрежи и средства се поставени на колективен објект, односно од сопственикот ако се поставени на индивидуален објект и 
(6) Доколку е поднесено барање за утврдување на правен статус на електронски комуникациски мрежи и средства - колокации за потребата на јавната мобилна комуникациска мрежа, барателите кои се иматели на електронската комуникациска опрема која колоцира со антенскиот столб на колокацијата, покрај доказите утврдени во овој член треба да достават изјава од имателот на антенскиот столб со која истиот изјавува дека е согласен да се утврди правен статус на електронската комуникациска опрема која колоцира со антенскиот столб или договор со имателот на антенскиот столб со кој е уредено правото на колокација.

(7) По прием на барање за утврдување на правен статус на електронски комуникациски мрежи и средства надлежниот орган  од членот 4 на овој закон, по службена должност доставува барање за мислење до Агенцијата за електронски комуникации.

12. Согласност за утврдување на правен статус

Член 18

(1) Доколку бесправниот објект е изграден во граници на заштитено подрачје утврдено со закон, односно во национален парк, споменик на природата, парк на природата, заштитен предел или повеќенаменско подрачје, во заштитен крајбрежен појас на природни и вештачки езера и речни корита, како и во прва и втора санитарно заштитна зона на извори на вода за пиење, надлежниот орган од членот 4 од овој закон, по службена должност прибавува мислење од Министерството за животна средина и просторно планирање.

(2) Доколку бесправниот објект е изграден во подрачје на заштитено недвижно културно наследство (поединечни добра, целини и археолошки локалитети) надлежниот орган од членот 4 на овој закон, по службена должност прибавува согласност од Управата за заштита на културното наследство.

(3) Доколку бесправниот објект е изграден во подрачје во кое се врши или е планирана експлоатација на минерални суровини, надлежниот орган од членот 4 на овој закон, по службена должност прибавува согласност од Министерството за економија.

(4) Доколку бесправниот објект е изграден во заштитни зони на аеродроми, надлежниот орган од членот 4 на овој закон, по службена должност прибавува согласност од Агенцијата за цивилно воздухопловство.

(5) Доколку бесправниот објект е изграден во зони на гранични премини во радиус од 100 метри од граничната линија, надлежниот орган од членот 4 на овој закон, по службена должност прибавува согласност од Министерството за внатрешни работи и од Министерството за одбрана.

(6) Доколку бесправниот објект е изграден во подрачје на кое со урбанистичките планови е предвидена изградба на инфраструктурни објекти и водови како и други објекти од јавен интерес утврдени со закон, надлежниот орган од членот 4 на овој закон, по службена должност прибавува согласност од органот во чија надлежност е изградбата на инфраструктурните објекти и водови, односно на другите објекти од јавен интерес утврдени со закон.

(7) Доколку бесправниот објект е изграден во заштитен појас на државни и локални патишта, односно во заштитен појас на железничка инфраструктура, надлежниот орган од членот 4 од овој закон по службена должност прибавува согласност од органот кој е надлежен за управување со патната и железничката инфраструктура.

(8) Надлежните органи од ставовите (1), (2), (3), (4), (5), (6) и (7) на овој член се должни да постапат по барањето на надлежниот орган од членот 4 од овој закон во рок од 30 дена од денот на приемот на истото, во спротивно ќе се смета дека немаат забелешки и ако поради нивното непостапување во иднина ќе настанат штети, обврската за надоместок на штета ќе биде на товар на органот, односно субјектот чие непостапување ја предизвикало штетата.

